
John 16:1-7

Se avèk anpil plezi m’ap swete’w byenvini nan pwogram Atravè Labib pou jounen an. Jodia nou

va etidye 7 premye vèsè yo nan Jan chapit 16.

Ou kapab ekri pwogram Atravè Labib yo nan adrès elektronik nou ki se creole@twr.org. Ou

kapab ekri pou’w poze kesyon, pou fè kòmantè oubyen di kòman’w resevwa emisyon yo. Yon fwa

ankò adrès nou se creole@twr.org

Annou pwoche kounyea devan Senyè a nan lapriyè.

Ou merite tout louwanj, tout glwa ak tou lonè ki sou latè. Nan moman sa n’ap temwaye kòman

Ou gran. N’ap sèvi ak vi nou, n’ap melanje vwa nou ak pa zanj yo nan syèl la pou nou di kòman

Ou gran kòman Ou mèvèye kòman Ou se Bondye e Senyè nan lavi mwen. Mèsi paske temwayaj

grandè ak manjeste’w tèlman prezan nan linivè sa a ke Ou te kreye a.

Nan moman sa a Senyè n’ap mande’w pran plas Ou nan pwogram jodia. Dirije pa nou yo. Tankou

yon senp enstriman, kite nou repete sèlman sa Ou menm Bondye Ou di nan Pawòl Ou. Tankou

yon timoun obeyisan, kite Lèspri Ou antre nan lavi nou pou L’ adousi kè nou e pèmèt nou tande

sa Ou menm Bondye Ou gen pou Ou di nou. Anpil fwa nou pèdi tan nou nan koute twòp vye koze,

nou ta renmen koute vwa’W k’ap pale ak nou Senyè. E lè nou koute na gen mwayen pou nou kwè

e pou nou aplike sa nou tande yo nan lavi nou. Nou priye’W konsa nan non Sovè nou Jezikri k’ap

viv e k’ap reye pou toutan gentan, amèn.

Yon fwa ankò, kite’m swete’w byenvini nan etid Atravè Labib. Nou va etidye jodia Jan 16 :1-7.

JAN CHAPIT 16

Jan chapit 16 fè pati gran diskou sa a ke n’ap etidye depi chapit 13 la ke nou rele « Diskou nan

Chanm Wòt la. » Diskou nan Cham Wòt la pran soti depi nan chapit 13 pou l’al bout nan chapit

17.

Kounyea, pèmèt ke m’ fè yon ti rezime sou sa nou deja wè nan diskou sa a. Nan moman sa a,

Senyè a te reyini avèk disip Li yo nan chanm wòt la pou yo fete fèt delivrans Jwif yo. Se te an Jedi

swa jou anvan yo te touye Jezi a. Disip yo te twouble anpil nan moman sa a. Nou imajine yo te

fatige fizikman pita nou va wè kòman yo pa t’ ka rete je klè nan jaden Jetsemane a. Yo te twouble

nan panse yo tou paske plizyè fwa Jwif yo te manke touye Jezi, chèf yo lanse manda damne dèyè

Jezi e yo mande pou nenpòt ki t’a menm sispèk kote L’ ye pou yo ta vin rapòte yo sa pou yo arete

L’. San konte disip yo t’ap mache anba lonbraj lakwa. Kifè mesye yo te nan yon moman

latwoublay, yon moman tèt chaje ak enkyetid.

Se nan kontèks sa ke Senyè Jezi te prezante « Diskou nan Cham Wòt la. » Jezi te kòmanse

rankont lan nan chapit 13 avèk yon jès enfiniman gran e èspektakilè. Li te wete gwo manto kite

sou Li a, Li te mare senti L’ ak yon sèvyèt e Li te lave pye disip Li yo. Yo bay twa rezon kifè Senyè a

te fè gran jès sila. Premyèman: se paske L’ te konnen lè a te deja rive pou L’ te kite monn sa a ;

dezyèmman se paske L’ renmen moun pa L’ yo jouk sa kaba ; e twazyèmman se paske te gen yon

entri, yon endividi endezirab ki te antre nan resepsyon an pami disip yo san envitasyon an

lapèsonn de Satan ki te rantre nan tèt Jida, kifè li te nesesè pou Jezi te lave yo pou yo te ka rete an

kominyon ak Li.

Simon Pyè t’ap fè rezistans, men Jezi te di l’ si L’ pa lave pye l’ enben li p’ap ka disip Li ankò. Lè sa

a Simon mande pou Jezi ta lave men l’ yo tou men Jezi fè l’ remake se sèlman pye yon moun ki fin

benyen ki bezwen lave paske rès kò a deja pwòp. Sa se te premye remak ki te montre nou ke «

Diskou nan Chanm Wòt » se yon diskou ke Senyè a te bay èspesyalman pou moun pa L’ yo, pou

kretyen yo ki deja asèpte L’ kòm Sovè yo a.

Apresa, nan chapit 13 la toujou Jezi te tèlman twouble avèk imaj lakwa a ke Li te fini pa devwale

moun ki t’apral trayi L’ la. Chak disip yo te gentan mande èske se mwen, Mèt, paske yo chak

menmjan avèk nou jodia tou, te gen kapasite pou yo te trayi L’ men Jezi te reponn se moun la

tranpe pen lonje ba li a. Jezi te lonje moso pen tranpe a bay Jida Iskaryòt. Avèk jès sa Jezi te

konsidere Jida kòm envite donè L’ men Jida te kontinyèlman refize òf Senyè Jezi t’ap fè l’ yo jouk

Satan te fin pran kontwòl lavi li. Finalman Jida te soti ki te chanm nan e l’ t’ale nan fènwa a kite

deyò a.

Apre Jida fin ale, kounyea Senyè Jezi te chanje ton. Kounyea li t’ap pale avèk rès onz apot yo

moun sa yo ki te reyèlman asèpte L’ yo. Li kòmanse avèk yon entimite remakab pou L’ rele mesye

Pitit mwen yo. Li pral ba yo yon nouvèl difisil men anmentan L’ap pote ankourajman ke yo te

bezwen nan moman an. Men nan tout diskou a mesye yo t’a entèwonp Jezi de tanzantan. Pawòl

yo te twò fò pou disip yo yo pa’t ka konprann sans sa Senyè a t’ap di yo nan menm moman an.

Se Pyè ki te fè premye entèripsyon an. Li mande Jezi kote L’ prale. Jezi di Pyè, non, ou pa ka ale

kote M’ prale a. Pyè ensiste pou l’ di Jezi m’ pare pou mwen mouri pou Ou. Di’m kote’w prale pou

m’ ka swiv Ou. Lè sa a Jezi bay Pyè nouvèl pou di l’ : Simon anvan kòk la chante denmen maten

w’ap gentan di ou pa konnen M’ pandan twa fwa nan lannwit lan. Te deja fè nwa deyò Pyè pa t’ ka

imajine kòman l’ ta fè gentan trayi Senyè a pandan twa nan lannwit lan men pawòl Bondye yo se

laverite epitou Jezi t’ap anseye Pyè ke l’ pa ka konte sou pwòp tèt li, sèl fason yon moun ka kenbe

fèm nan levanjil la se gras a sipò Lèspri Bondye a.

Jan chapit 14 se literalman kontinyasyon pawòl yo Senyè a t’ap di nan chapit 13 la. Li envite disip

yo pou yo pa dekouraje, pou yo mete konfyans yo nan Li. Li te ba yo espwa pou ni tan prezan an

pou ni jou k’ap vini yo. Li di yo Mwen pral prepare yon plas pou nou paske lakay Papa m’ gen

anpil kote pou moun rete. Se nan pasaj sa a pou lapremyèfwa Senyè Jezi te pwomèt pou wete nou

nan monn sa e ale ak nou nan plas ke L’ap pou nou lakay Papa a.

Kounyea se Toma ki va entèwonp Senyè a pou di L’ ke yo pa konn ki chemen pou yo pran po yo

swiv Li a. Jezi va reponn avèk yon deklarasyon ekstraòdinè pou di Toma : Se mwenm ki chemen

an. Chemen se pa yon wout ke lòm fè ak pousyè tè men se yon moun, se Senyè Jezi Li menm.

Filip fè entèvansyon pa L’ pou mande Senyè a yon favè. Li di Senyè montre nou Papa a, se sa ase

nou bezwen. Jezi di Filip monchè ou pa t’a fè’M sa, pou M’ gen twa zan edmi avèk ou la a epi pou

w’ap mande pou’w wè Papa a toujou. Ou pa konnen depi’w wè’M se Papa ou wè ? Zami’m ou pa

kapab wè Bondye san je’w pa fikse sou Jezikri.

Jezi te fè yon gwo deklarasyon nan Jan 14 :13 pou l’ te di : « Tou sa n'a mande nan non m', m'a fè

l' pou nou, pou Pitit la ka fè wè pouvwa Papa a. » Nou konnen vèsè sa a fè anpil diskisyon e gen

anpil moun ki mal entèprete l’ men rezon an se paske yo pa li vèsè 15 la ki di : « Si nou renmen

m', se pou n' obeyi kòmandman m' yo. » Rezilta priyè nou yo depann de twa bagay sa yo : remen

Jezi, obeyi Jezi e Pitit la k’ap fè wè pouvwa Papa a.

Se nan chapit 14 la ke Jezi te pwomèt pou L’ voye Sentèspri a pou konsole nou an. Men L’ te byen

presize se pou moun Bondye yo sèlman Sentespri Bondye a ye paske : « Moun k'ap viv dapre

prensip lemonn pa ka resevwa l', paske yo pa ka wè l', ni yo pa ka konnen li. » Non sèlman moun

lemonn yo pa gen privilèj pou Lèspri Bondye a demere nan yon men yo pa menm ka wè L’ ni yo

pa ka konnen L’.

Se Jid kounyea ki va fè entèvansyon l’ pou mande Senyè a se kòman yo ka fè kanpe ap gade L’ pou

an menmtan lemonn ki bò kote yo a pa wè L’ ? Jezi te reponn Jid se moun ki renmen M’ ki obeyi

Mwen. Se kòve w’ap fè lè’w chita ap fè anpil bèl diskou montre kòman’w renmen Jezi tandiske

lavi’w pa konfòm ak sa L’ mande’w fè yo. Se sèlman moun ki obeyi Jezi ki renmen Jezi.

Jan chapit 15 te santre sou pye rezen an. Senyè Jezi kòmanse chapit sa a avèk deklararasyon ke se

Li ki pye rezen tout bon an. Bib la te konn senbolize nasyon Izrayèl la avèk yon pye rezen men

Senyè Jezi deklare sa yo se te senp imitasyon paske se Li ki pye rezen tout ban. Nan menm vèsè

1er chapit 15 Senyè Jezi konfime ke se Papa l’ k’ap pran swen pye rezen an. Anvan sa nou te

konnen se Papa a ki mèt pye rezen men Senyè Jezi di Li pa sèlman pwopriyetè pye rezen an men

se Li k’ap pran swen l’ tou.

Nan netwayaj, Papa a koupe tout branch ki pa donnen e li netwaye sa ki konnen yo pou ka vin

donnen plis toujou. Koupe branch n’ap pale isit la se pa ke moun nan pèdi Sali li a non men

Bondye ka retire yon branch ki pa bay fwi nan pozisyon kote l’ te ye. E nan branch k’ap donnen

yo, nou te di ke gen twa nivo : branch lan ka donnen, li ka donnen plis, e li ka donnen plis toujou.

Gen twa mo prensipal ki te dominen chapit 15 lan se : « nan mwen, donnen, e fè yonn. » Branch

lan oblije toujou rete kole nan pye bwa a paske se sèlman la ke li ka pote fwi. Yon branch ki rete

kole nan pye bwa oblije pote fwi e Jezi vle pou nou pote anpil anpil fwa. Epi yon branch ki rete

nan pye bwa a, k’ap pote fwi oblije rete an kominyon avèk pye bwa a, yo dwe fè yonn. Nou te

souliye tou ke pote fwi y’ap pale isit la se pa nesesèman lè’w mennen yon moun vin jwenn Kris

men se rezilta fwi Lèspri yo ke nou jwenn nan liv Galat la.

Senyè Jezi te fè yon gwo deklarasyon nan vèsè 22 chapit 15 lan pou L’ te di : « Si m' pa t' vini, si m'

pa t' pale avè yo, yo pa ta antò, yo pa ta fè peche. Men, koulye a yo pa gen eskiz pou peche yo. » Ki

sa deklarasyon sa vle di? Eske Jezi ap di ke moun yo pa t’ gen pwòp peche yo? Osinon depi L’ te

vini an peche moun yo te konn fè yo pa vo anyen ankò ? Non se pa Senyè a te vle di. Li t’ap di lè

nou konpare nenpòt lòt peche ke nou fè avèk peche lè nou refize asèpte M’ kòm sovè nou se

tankou si nou bay dènye prèv konsanasyon nou an. Si te gen dout anvan sa enben kounyea pa gen

diskisyon ke nou koupab.

Li p’ap posib pou’w parèt nan prezans Bondye e di L’ se paske’w pa t’ janm tande pale sou Jezi

kifè’w pa te konvèti. Limyè monn nan ap klere, ou tande Levanjil la e sa rann ou pi antò toujou.

Menmjan gen rekonpans k’ap tann moun Bondye yo nan syèl la, se konsa gen chatiman k’ap tann

moun ki refize Kris yo tou nan lanfè. Moun jounen jodia ki tande mesaj la men ki vire do yo san

yo pa asèptete l’ la aji tankou Jida Iskaryòt ki te pase twa zan edmi nan prezans Kris, ki te wè tout

mirak ak tout travay Kris la t’ap fè yo men ki malgre tou p’at janm asèpte L’ e ti pito chwazi trayi e

vire do bay Senyè a. Yon moun ki pa janm tande pale de Jezi toujou rete yon pechè pèdi men sa pi

mal pou yon moun ki tande pale de Jezi ki temwen tout sa L’ap fè yo e ki malgre tou deside pa

asèpte L’.

Jezi di tou : lemonn rayi L’ san pa fè yo an. Rezon ki fè yo rayi L’ la se paske yo pa renmen limyè,

li devwale twòp vye bagay k’ap fèt an kachèt. Pakonsekan, lemonn va rayi nenpòt moun ki

idantifye yo ak Kris tou. Sa montre aklè ke moun ki moun pa Jezi tou bon an p’ap ja ka rive popilè

pami moun lemonn yo.

Jezi te pwofite bay disip yo yon kòmandman pandan L’ t’ap fè Diskou nan Chanm Wòt pou l’ te

mande yo pou yon renmen yonn lòt menmjan Li menm Kris Li renmen yo a. Yon moun pa Jezi

dwe renmen Jezi e li dwe renmen frè ak sè parèy li yo nan Kris.

Kounyea annou kòmanse avèk lèkti nou nan Jan chapit 16. Pa bliye Jan chapit 16 se kontinyasyon

« Diskou nan chanm Wòt la. » Ann li vèsè 1er a vèsè 3 nan Jan chapit 16.

Jan 16:1-3 Mwen di nou sa pou nou pa dekouraje lè sa rive.

Y'a mete nou deyò nan sinagòg yo. Yon lè, moun k'ap touye nou yo va met nan tèt yo se sèvis y'ap

rann Bondye lè yo fè sa.

Y'ap fè tou sa paske yo pa konnen ni Papa a ni mwen menm.

Senyè a pa t’ vle pou apòt yo te dekouraje devan sa k’ t’apral pase a. Jezi te byen konnen e Li te

avèti mesye yo ke yo va konnen dè moman difisil. E’m kwè sa se yon gwo diferans avèk lòt

fondatè relijyon yon ki toujou pwomèt yon denmen miyò san ke yo pa menm gen kapasite fè sa

y’ap pwomèt la. Jezi, ki gen pouvwa pou fè tout bagay, te onèt ase pou L’ te avèti mesye yo sou

reyalite a.

Se vre, Senyè a, nan chapit 14 la, te di Li pral prepare yon plas pou nou e apre sa Li va vin chèche

nou. Men Li avèti nou tou ke si nou vle swiv Li tout bon vre sou tè sa a enben nou va bezwen

abandonnen tout bagay. Senyè te byen di : « Chat mawon gen twou yo, zwazo nan syèl la gen nich

yo tou. Men, Moun Bondye voye nan lachè a, pa gen kote pou l' poze tèt li. » Jezi te di : si nou pral

swiv Li, nou dwe pran kwa nou pou n’ viv swiv Li. Si nou soufri pou Li isi ba, nou va rejwi avèk Li

laba a. Senyè Jezi te pase anpil mizè, yo te imiliye L’ e yo te touye L’ san rezon. Li di moun k’ap

swiv Li yo va gen pou sibi menm imilyasyon ak soufrans sila yo. Lemonn va rayi nou paske yo te

rayi Jezi anvan. Nan okenn sans Jezi pa t’ janm di ke se te yon bagay fasil pou yon moun te swiv

Li.

Malerezman anpil fwa, olye pou legliz la pwononse l’ anfè Kris, li pito soti al nan monn nan ap

vante tèt li di li pral konvèti tout moun sou latè. Men jouk jodia nou poko wè tout lemonn vin

konvèti an blòk non. Chak otorite relijyez ap chache mwayen pou wè si l’ ta fè ke se relijyon l’ lan

ki vin pi popilè. Yo chanje bagay legliz yo pou adapte yo sou prensip bagay lemonn yo pou wè si

yo ta atire moun vin konvèti. Men zanmi’m ou te mèt rele lemonn papa, depi ou se moun Kris ou

ye, se sèten ke lemonn p’ap janm renmen’w.

Depi ou se moun Kris tout bon, w’ap toujou gen lènmi e yo va atake’w. Pafwa atak yo vini byen

dwat men gen lòt fwa yo vini an soudin tou. Moun nan pran pòz li renmen Labib, li vin chita legliz

epoutan se li k’ap atake sèvitè Bondye k’ap fè efò yo. Se pa tout moun legliz ki moun sove men li

bon ke’w chache afilye’w avèk yon legliz ki kanpe sou Pawòl Bondye a paske ou p’ap ka fè chemen

an san sipò Pawòl la.

Se pa istwa tris ki manke nan legliz lokal nou yo. Gen yon dyak nan yon legliz ki te kraze ministè

twa predikatè yonn apre lòt. Premye pastè a te kite legliz la avèk yon pwoblèm sante. Dezyèm nan

te gen degoutans jouk li kite legliz la. E twazyèm nan te tou renonse a ministè patoral la. Gen yon

pastè k’ap vann machin dezyèm men. Ki di ke l’ pito annafè avè machin ize sa yo pase pou l’

annafè avèk yon kalite kretyen ize ki nan legliz yo.

Jezi egzòte disip Li yo sou tout bagay sa yo. Li di yo pa dekouraje. Li te byen konnen Pyè t’apral

trayi L’ pandan lannwit lan, Li te byen konnen pèsikisyon yo t’apral sibi pou Li yo. Donk Li avèti

yo davans se dekwa pou yo ka pran fòs e pou yo ka konnen sa k’ap tann yo pi devan. Li konfime

yo ke L’ renmen yo e Li va avèk yo, Li va voye Konsolatè a pou konsole yo nan mitan difikilte yo.

Lè L’ te di : y’a mete yo deyò nan sinagòg yo, sa se te yon avètisman terib, paske sa se te pi gwo

bagay ki te ka rive yon jwif relijye. Desizyon pou swiv Jezi a t’apral koute apot chè anpil e Jezi te

vle yo konn sa. M’ konnen gen moun k’ap mache preche fo levanjil pou di ke depi’w vin asèpte

Kris tout pwoblèm ou yo va regle men se pa sa Jezi di. Jezi di si Mwen ki bwa vèt yo fè M’ sa yo fè

M’ lan se pa nou ki bwa chèck ki pa ta va pase anba rayisman lèzòm.

Jezi eksplike yon fwa ankò kote rayisab sa a soti. Se paske moun lemonn yo pa konnen ni Papa a

ni Li menm Pitit la. Se pousa lemonn rayi kretyen yo konsa, sepousa yo rayi Pawòl Bondye se

paske yon pa konn ni Bondye ni Pitit Bondye a.

Jan 16: 4 Men, mwen di nou sa, se pou lè lè a va rive pou yo fè nou sa nou ka chonje mwen te di

nou sa. Mwen pa t' di nou tou sa anvan, paske mwen te la avèk nou.

Senyè Jezi ap prepare mesye yo pou sa ki pral rive yo menmjan ke L’ap prepare e antrene nou

jodia tou. Atravè tan yo Bondye toujou itilize menm metòd la, li toujou prepapre pitit Li yo pou sa

ki va rive yo. Li kapab se atravè esperyans pèsonèl nou yo oswa eksperyans lòt moun ki bò kote

nou yo men nenpòt jan Bondye pa janm kite pitit Li yo san preparasyon.

Jan 16:5 Men koulye a, mwen pral jwenn moun ki te voye m' lan, epi nou yonn pa mande m' kote

m' prale?

Se vre Simon Pyè te mande L’ kote L’ prale, men se an timoun piti Pyè te poze keksyon l’ lan.

Kounyea, Jezi di okenn nan yo poko poze l’ keksyon tout bon an sou sa ki pral fèt la. Okenn nan

yo poko mande L’ ak entelijans ou avèk disèneman èspirityèl.

Jan 16:6 Men, paske mwen pale konsa ak nou, kè nou kase.

Mesye yo rann kont ke Jezi t’apral kite yo, e sa te ranpli kè yo ak chagren. Mesye yo te vin akable.

Men sa se yon reyaksyon ke nou dwe evite. Gen anpil kretyen ki kite pwoblèm lavi a dekouraje e

atriste yo. Ou pase ou wè ti figi moun nan tou tris, pwoblèm nan prèske fè moun nan lage pye

Bondye. Gen moun ki menm deside kite legliz apre ke yo fin viv yon moman difisil. Gen lòt se yon

lanmò ki mete do l’ atè. Li pèdi yon moun ki te chè anpil pou li e jouk kounyea li andèy, li atriste,

lavi a pa gen gou pou li ankò. Pandan ke tout moun konnen soufrans pa dou mwen vle souliye ke

Jezi pa vle pou pitit Li yo rete dekouraje e atriste tou tan. Li vle pou nou kenbe fèm e pou nou

jwenn rekonfò nan Lèspri Sen an.

Jan 16:7 Men, m'ap di nou laverite: li pi bon pou nou si m' ale. Paske, si m' pa ale, moun ki gen

pou vin ankouraje nou an p'ap vin jwenn nou. Men, lè m' ale, m'a voye l' ban nou.

Poukisa l’ te pi bon pou Jezi te ale? M’ konnen gen nan nou ki ka jwenn anpil lòt bon repons pou

kesyon sa a men gen de rezon prensipal ke ou ta renmen souliye. Premyèman Jezi te vini pou L’ te

ka mouri pou padon peche lèzòm. Senyè Jezi Li menm deklare nan Mak 10 : 45 : «Paske, mwen

menm, Moun Bondye voye nan lachè a, mwen pa vini pou moun rann mwen sèvis, men mwen

vini pou m' rann moun sèvis. Wi, mwen vin bay lavi m' pou peye delivrans anpil moun.» Kifè, lè

Jezi fin akonpli misyon L’ se nòmal ke l’ te pi bon pou L’ te tounen kote Papa L’.

Men gen yon dezyèm rezon. Lè Jezi te vin sou latè, Li te tounen moun. Bondye Omniprezan, Li

toupatou alafwa, men pandan Jezi nan lachè a nati imèn nan te limite L’. Sa vle di Jezi lòm nan

pa t’ ka nan Galile, nan Betani e nan lavil Jerizalèm alafwa. Ou sonje pa egzanp Mari avèk Mat te

di L’ si L’ te la frè yo a pa ta mouri. Sa vle di, si Senyè Jezi t’ap viv nan lachè nan monn nan

jounen jodia toujou Li pa t’ap posib pou L’ ta asanm avè’m e ansanm avè’w an menm tan. Se

pousa Li di li pi bon pou nou pou M’ale pou m’ ka voye Sentespri a pou nou. Lèspri Bondye a tout

kote alafwa, li isit la avèk mwen, menm jan ke li avèk ou kote’w ye a e li avèk tout lòt kretyen yo

tou kote yo ye kounyea menm.

Nou rive kounyea nan fen pwogram nan, se te yon plezi pou nou te ansanm. Mwen kwè Bondye te

sèvi avè Pawòl Li pou L’ te pale ak ou e mwen kwè’w va kite Pawòl la netwaye’w yon fason pou’w

ka kenbe kominyon’w avèk Senyè a. Ke Bondye kapab beni’w an abondans.

